
РИЧАРД ХОУГЛАНД: «ОРТАҚ ИДЕАЛДАРЫМЫЗДЫ ҰМЫТПАУЫМЫЗ КЕРЕК!» 
 
АҚШ-тың Қазақстандағы елшісі Ричард Хоугландтың «Қазақ əдебиеті» газетіне 
берген арнайы сұхбаты 
 
– Елші мырза, сіз  бұған дейін де Орта Азия елдеріндегі мемлекеттерде елшілік 
қызмет атқардыңыз. Демек, сізді Орта Азия жөнінде маман деуге толық негіз 
бар. Осы аймақта тұратын халықтардың жалпы мəдени, əлеуметтік, 
экономикалық жəне саяси ахуалына сіздің нақты қазіргі қалыптасқан 
көзқарасыңыз қандай? Еуразия кеңістігі бойынша Қазақстанды қазір Батыс 
Азияға жатқызғысы келетін тұжырымдамалар пайда бола бастады. Сіз мұны 
қалай сараптар едіңіз? 
– 1991 жылы тəуелсіздік алғалы бері Орталық Азияның əрбір елі өздерінің төл тарихы 
мен мəдениетіне, қалыптасқан дəстүр-салтыне негізделген ерекше бет-бейнесін 
қалыптасырып келеді. Сонымен бірге əрқайсысы өзінің саяси жəне экономикалық 
даму жолын таңдап алды. Олардың кейбірі, мəселен Қазақстан, айтарлықтай 
жетістікке жетті.   
Ал Қазақстанның геосаяи спектрда қай жаққа жататындығына келер болсақ, меніңше, 
Қазақстанның өз байламына жүгінген дұрыс болар еді. Қазақстан Еуропа да, Азия да 
емес, ол – Еуразия. Жағрафиялық жағынан да, мəдени тұрғыдан да алып қарасақ, 
бұл сөзіміз рас болып шығады. Қазақстанның 140 ұлт пен ұлыстың Отаны болып 
отырғанының өзі оның аймақтағы ерекше орнын паш етеді. Біз АҚШ туралы айтқанда 
«сан ұлттың  қайнаған қазаны» деген тіркесті жиі қолданамыз, дəл осыны Қазақстанға 
қаратып айтуға да болады. Америка Құрама Штаттарының барлық тұрғындарын 
«америкалықтар» деген сияқты Қазақстанның халқын «қазақстандықтар» десек 
жарасады. Бұл – шынымен де, жаһан халқы ешқашан ұмытпайтын үлкен жетістік.   
– Сіз бір сөзіңізде Қазақстандағы оппозициялық күштермен жолығып, ұзақ 
пікірлескеніңізді айтып қалдыңыз. Олардың талап-тілектеріне қатысты сіз 
қандай ой қорыттыңыз? Тарихта «əр дəуірдің өз демократиясы бар» деген 
түсінік жоқ емес. Демек, осы тұста «қандай да бір саяси мəселе күшпен 
шешіледі» деген ұғым тумай ма? 
– Шындығында, мен көптеген саяси партиялардың жəне əлеуметтік қозғалыстардың 
басшыларымен, сол сияқты «оппозициялық» журналистермен кездесіп тұрамын (бұл 
менің дипломат ретіндегі міндетім ғой!), бірақ олардың бірде-бірі, қайталап айтамын, 
бірде-бірі маған ешқандай талап қойған емес. Олардың саяси ұстанымдарын бар 
ынта-ықыласыммен тыңдап, осы түрлі көзқарастағы пікірлер жиынтығын саяси 
сараптамама енгізіп, АҚШ үкіметіне жеткізіп отырамын.    
Ал демократия жайлы сөз қозғар болсақ, АҚШ болсын, басқа болсын, ешқандай 
үкімет ешқашан демократияны күшпен орната алмақ емес. Шынтуайтына келгенде, 
бұл – «демократия» ұғымына кереғар түсінік, себебі, «демократия» – «халықтың 
дауысы» деген сөз. Демократия ұлттық нормалар мен мəдени салт-дəстүрмен 
араласып, сан алуан жолдармен көрініс табатынын айта кеткен абзал. Мəселен, 
Түркиядағы демократия Жапониядағы демократиядан өзгеше, Үндістандағы 
демократия мен Оңтүстік Африкадағы демократия бір-біріне ұқсамайды. 
Бразилиядағы демократияны Чехиядағы демократиямен салыстыра алмайсыз. Бұл 
елдердің əрқайсысы бір-бірінен мүлде өзгеше, бірақ əрқайсысының өз 
демократиялық соқпағы бар. Қазақстан да демократиялық ел ретінде, өз жолымен 
дамып келе жатқанына кəміл сенімдімін.  



– Америка құрлығы алғаш ашылған кезде мұхиттың арғы бетіне Еуропадан 
көптеген халықтар ағылып барып қоныстанды. Өте көне мəдениет иесі 
саналатын үндістердің қан ортасында тұрып, əуелі «Том ағайдың лашығының» 
іргесін қаладыңыздар. Төрт ғасырдың ішінде қазіргі Құрама Штаттар қандай 
өркениетті адамзат тарихының сахнасына шығарды деп ойлайсыз? 
–   Америка Құрама Штаттарының негізін қалаған – батысеуропалықтар екені рас. 
Олардың басты жетістіктерінің бірі – олар осы ұлы экспериментке қосылғысы 
келгендердің барлығына есіктерін ашып тастады. Американың тарихынан хабары бар 
адам мұның ешқашан оңайға соқпағанын жақсы біледі, себебі əрбір алдыңғы толқын 
«Америка экспериментінен» өз орнын табуға ұмтылған жас ұрпақты қарсы алуға 
құлықсыз болды.   
ХХ ғасырдың басында Шығыс жəне Оңтүстік Еуропадан келгендер толыққанды 
америкалық болу үшін күресті. Əрине, содан соң афроамерикалықтар, 
испантектестер, Шығыс жəне Оңтүстік Азиядан шыққандар терезесі тең америкалық 
болу жолында күресті жəне əлі де күресіп жатыр.  
Меніңше, Америка халқының 2008 жылғы қарашада Барак Обаманың өздерінің 
президенттері етіп сайлауы – бұл «ұлы эксперименттің» ең үлкен жетістігі болды. 
Қазанның 26-сында Қазақстан халқы ассамблеясында сөйлеген сөзінде Президент 
Назарбаевтың көпұлтты Қазақстан АҚШ-тың «қайнаған қазанын» үлгі ретінде 
ұстанады деген сөзін көпшіліктің қолдағанын көріп қатты сүйсіндім.     
–  Жақында ғана АҚШ президенті Барак Обама «Нобель» сыйлығына ие болды. 
Əлемдік ақпарат құралдарында бұл туралы əртүрлі алыпқашты пікірлер 
айтылды. Венесуэла президенті Уго Чавес тіпті: «Обамаға бейбітшілік бойынша 
«Нобель» сыйлығын ұсыну – ойын басталмай жатып «мен барлық матчтарды 
жеңіп аламын» деп өзеуреген бейсбол ойыншысына қорытындыны күтіп 
жатпастан-ақ бəйгені ұстата салғанмен бірдей əрекет» деп баға берді. Обама 
алған сыйлыққа байланысты америка жұртшылығының жиынтық көзқарасы 
қандай? 
– Қазанның 9-ында бейбітшілік жөніндегі Нобель сыйлығын алғанын естігенде 
президент Обаманың қатты таңқалғанын жəне өзін қатты ыңғайсыз сезінгенін білеміз. 
Сол күні жұрт алдында сөйлеген сөзінде президент Обама: «Сөздің ашығын айтайын, 
бұл – жеке менің жетістіктерім үшін берілген сыйлық емес, бүкіл əлемдегі ұлттардың 
шабыттандыруымен əрекет еткен Америка басшылығының ұстанымын  қолдау 
шарасы деп түсінемін.  
Шынымды айтсам, өзімді бұл сыйлықты алу құрметіне ие болған шешуші 
тұлғалардың қатарында тұруғы лайықты емеспін деп санаймын. Бұл ерлер мен 
əйелдер өздерінің бейбітшілік үшін күрестегі ержүректігіімен бүкіл əлемді жəне мені 
шабыттандырды.        
Мұнымен қоса бұл сыйлық – осы ержүрек тұлғалар жəне Америка халқы құрғысы 
келетін əлемнің жəне біздің мемлекетті құруға негіз болған құжаттарда көрсетілген 
мұраттарға жетуге бағытталған бейбіт əлемнің көрінісі. Тарихтан білетінім, бұл 
сыйлық белгілі бір жетістіктерді марапаттау үшін ғана берілмеген. Ол белгілі бір 
себептердің жиынтығына серпіліс беру үшін табыс етіліп отырған. Міне, сондықтан да 
мен бұл сыйлықты қабыл аламын, себебі, бұл сыйлықты серпінді əрекеттерге – ХХІ 
ғасырдағы ортақ қауіп-қатерге қарсы тұруға жасалған үндеу деп түсінемін», – деген 
еді.      
– Дүниеде екі саяси жүйенің текетіресі кезінде атеизмді жақтаған Кеңестер 
Одағы ақыры ыдырап тынды. Сөздің бісміллəсін Құдайдан бастайтын АҚШ 



жеңіске жетіп, əлемде ең құдіретті мемлекетке айналды. Сіздіңше дін қандай 
рөл атқарды?  
– Мына сұрағыңыз өте қызық, бірақ тым күрделі екен! Əлемдегі барлық ірі діндердің 
ортақ құндылықтары бар, сол құндылықтардың бірі – адам өмірін қастерлеу; кəрі мен 
жасты, бала мен ересекті жеке тұлға ретінде қадірлеу, сондай-ақ əрбір отбасын, 
олардың кең ауқымдағы əлеуметтік үлгісі – қауымдастықтарды, жəне ақыр соңында 
бүтін бір ұлтты құрметтеу. Егер мемлекет (кез келген мемлекет!) өзін адами 
құндылықтардан жоғары қоятын болса, ол ақыр соңында мемлекет ретінде өмір 
сүрмей, жойылып кетері кəдік.    
Иə, шынымен де Америка Құрама Штаттарының іргесін қалаған «Құрушы əкейлер» 
XVIII ғасырдағы Батыс Еуропадағы ағартушылық философия дəстүріне, анығын 
айтқанда, діни-философиялық  интеллектуалдық қозғалыстың құндылықтарын негізге 
ала отырып əрекет еткен еді. Соның нəтижесінде кейбір кездері АҚШ-ты «христиан 
мемлекеті» деп сипаттайтындар бар. Дегенмен, ХХ ғасырдың соңына қарай біз, 
Құрама Штаттар, «мұсылман мемлекеті», «иудейлер мемлекеті», «буддистер 
мемлекеті» жəне жер шарындағы басқа да діндердің отанына айналдық.    
Осыған сүйене отырып мен барлық ұлы діндерге орын берілген бостандық 
концепциясы тоталитарлық бақылау концепциясын жеңіп, өміршеңдігін паш етті деп 
тұжырым жасай аламын. Бірақ 1991 жылғы тарихи оқиғалардың орын алуына басқа 
да көптеген алғышарттар болғаны айқын. Тарихшылар Кеңестер одағының 
салыстырмалы түрде шапшаң күйреуінің қандай себептері болды деген сұрақ 
төңірегінде əлі талай жыл пікір таластырар. Бірақ біз бір маңызды фактіні ешқашан 
ұмытпауымыз керек: Кеңес одағының көп  олқылықтары болғанымен, оның сондай-ақ 
көп жетістіктері де болды. Тарих дегеніміз – өмірдің өзі сияқты өте күрделі ұғым. 
Ақтық тарихи тұжырым шығарылғанға дейін, бəлкім, ғасырлар өтетін шығар.  
– Дүниедегі əрбір ұлт өз жандүние ерекшелігін зерттеуге айрықша көңіл бөледі. 
Дəл осы тұрғыдан алғанда Америка өз жанын қалай түсініп, ұлт ретінде өзіне 
қандай баға береді? Қысқасы, АҚШ неғылған ел? 
– Мынауыңыз да тым терең мағыналы сұрақ екен. 1630 жылы Еуропадағы ірі 
дінбасылардың бірі Джон Уинтроп Англиядағы діни қудалаудан бас сауғалау үшін 
өзінің жақтастарын бастап Солтүстік Америка жерінде қоныс аударады. Қазіргі 
Массачусетс штатының аумағына жайғасып алған соң Уинтроп ізбасарларына: «Біз 
бүкіл жұрттың көзі бірден бізге түсетін қыр үстіндегі қала сияқты болатынымызды 
естен шығармауымыз керек», – деген. «Қыр үстіндегі қала» тіркесінің Америка 
дүниетанымының бір бөлігіне айналып кеткені сондай, содан бері төрт ғасырға жуық 
уақыт өтсе де бұл Америка Құрама Штаттарының идеалистік келбетін сипаттау үшін 
интеллектуалдық ортада жиі қолданылып келеді. «Қыр үстіндегі қала» деген – 
Америка  тұрғындары тегінен оптимист əрі идеалист халық деген мағынаны береді.   
Біз жиі сүрінеміз əрі құлаймыз, біз сұмдық халықаралық қателіктерге бой алдырамыз, 
бірақ ақыр соңында нəсіліне, дініне, шыққан тегіне қарамастан, əрбір американ 
азаматының бойындағы адами құндылықтар ұлтымызды бəз-баяғы идеалистік 
Темрқазығына – мемлекетімізді  құруға негіз болған құндылықтарына бəрібір қайта 
оралтады. Демек, сіздің сұрағыңызға бір сөзбен жауап берер болсам, Америка деген 
– «идеалистердің» отаны.     
– Қазіргі дағдарыс барысында Америкадан басқа да жетекші күштер пайда 
болды. Бұл қатарда Қытай, Ресей, Бразилия сынды мемлекеттер ерекше 
аталып жүр. Бəсекелестіктің жаңа дəуірі адамзат дамуының бағытын қалай 
белгілейді деп ойлайсыз? 



– Расында біз тарихи өзгерістердің ең бір қызықты кезеңінде тұрған сияқтымыз, солай 
емес пе? Қысқартып БРИК деп атап жүрген елдер (Бразилия, Ресей, Үндістан, Қытай) 
шешуші экономикалық ойыншыға айналып келеді. Дамыған елдердің «үлкен сегіздігі» 
біртіндеп «үлкен жиырмалыққа» жол беретін сияқты. Бұрынғының «жеке клубтары» 
қатарларын толықтыруға мəжбүр, оның себебі анық – шынайы өмір «бірбеткей 
идеологияның» өзін ысырып барады. Меніңше, біз өзара кереғар құндылықтардың 
дихотомиясын талап еткен ХХ ғасырдың екінші жартысындағы қатаң биполярлық 
жүйені артқа тастап, ортақ құндылықтарды бірлесіп іздейтін көпполярлы ХХІ 
ғасырдың есігін ашып отырмыз.   
Обама əкімшілігі бұл өзгерістерді қуана қарсы алады жəне оның дамуына барынша 
күш салады. Президент Барак Обама мен Мемлекеттік хатшы Хиллари Клинтон елдің 
сыртқы саясаты прагматизм мен сыйластыққа құрылған жəне ортақ құндылықтарға 
негізделген көпжақты саясат болатынын ашық айтты, жəне бұған өз əрекетіне 
жауапты əріптесіміз – Қазақстанға деген сыйластық та кіреді.     
Ашық айтуға рұқсат етіңіз. Біздің елдің президенті мен мемлекеттік хатшысы сияқты 
мен де прагматикалық идеализмді қызу қолдаймын. Бірақ, шынайы өмірде кейде 
келіспеушіліктердің кездесетінін жəне əрдайым күрмеуі қиын мəселелердің 
болатынын мойындауымыз қажет. Бұл – адам табиғатының бір бөлігі, бұл – 
дипломатияның шынайы бет-бейнесі. Бір нəрсенің басын ашып айтқым келеді, қиын 
кезеңдер туа қалғанда біз ешқашан ортақ идеалдарымызды ұмытпауымыз керек. Бұл 
шындығында өте маңызды. Бізді біріктіретін нəрсе бізді бөліп тұрған нəрседен 
əрдайым күшті екенін естен шығармау керек.      
– АҚШ-тың Орта Азияға, əсіресе, Қазақстанға қатысты негізгі саяси жəне 
экономикалық ұстанымын аз да болса шынайы жеткізіп бере аласыз ба? Ресей 
мен Қытайдың Орта Азияға қатысты саяси мүдделеріне қандай баға бересіз? 
– Енді бұл сұрағыңызға құлшына жауап беремін! Қазақстан тəуелсіздікке қол 
жеткізген 1991 жылдан бері АҚШ-тың негізгі саяси жəне экономикалық мүдделері 
өзгерген жоқ. Біз əрдайым Қазақстанның мемлекеттік тəуелсіздігі мен егемендігін 
барынша қолдап келеміз. Біз, сондай-ақ, əрдайым Қазақстан үкіметінің елдің барша 
халқын баянды бейбітшілік пен гүлденуге жетелейтін саясатын толық қолдаумен 
келеміз.   
Рұқсат етсеңіз, мына бір жайтты айтып өтейін. Биыл жазда Президент Назарбаевтың 
АҚШ Мемлекеттік хатшысының орынбасары Уильям Бернспен кездесу барысында 
айтқан бір сөзі көкейімде жатталып қалыпты. Ол кісі қазақ халқының шығыс пен 
солтүстіктегі империялардың үстемдігінен ғасырлар бойы жапа шеккенін айта келе 
əлдекімдердің Қазақстанды жəне оған көрші жатқан елдерді «ықпал ету аймағы» деп 
көрсетуге ұмтылып жүргеніне қарамастан, қазіргі сəтте Қазақстан тəуелсіз мемлекет 
жəне азат халықтардың Отаны ретінде өзінің тəуелсіздігін əрдайым қорғай алатынын 
баса айтқан еді.  
Америка Құрама Штаттары үкіметінің ішкі өзегі – шынайы келбеті қандай? Біз, АҚШ, 
əрқашан Қазақстанның толық тəуелсіздігін қолдаймыз. Сөзіміз əрдайым бір жерден 
шығып отыруы керек пе? Əрине, жоқ, өмірдің шынайы көрінісі сөзімізге дəлел. Бір-
бірімізбен келіспей жатқан жағдайда, пікірімізді парасатты түрде жəне бір-бірімізге 
деген құрмептен жеткізіп отырсақ құба-құп. Өзара қарым-қатынасымыздың ойлы-
қырлы жолдарынан биік тұрайық. Сарабдал стратегиялық əріптес ретінде бізді ортақ 
стратегиялық табыстарға жеткізетін шынайы ымыраға апарар жол тауып отырайық.  
– АҚШ белгілі бір аймақтарға аса ірі саяси-əскери операциялар бастарда 
«құдіретті құтқарушы» ретінде көрінеді. Кейін ұзақ жылдарға ұласқан операция 
аяқталып, шынжыр табан танктер мен əуе кемелері тиісті нысандарын тастап 



шығып бара жатқанда əлгі елдердің əлеуметтік-экономикалық ахуалы мүлде 
құлдырап, қайыршылық күйге түсіп жатады. Ал шын мəнінде АҚШ демократия 
орнатушы ма? Құтқарушы ма? 
– Меніңше, бұл ұғымның жаңсақтығын дəлелдейтін тарихи фактілер де бар. Ұлы Отан 
соғысынан кейін (оны Батыста «Екінші дүниежүзілік соғыс» деп атайды) Америка 
Құрама Штаттары «Маршалл жоспары» деген атпен белгілі Еуропаны қайта құрудың 
тарихта болып көрмеген жоспарын ұсынды, бұл жоспар тек Одақтас мемлекеттерді 
(нацистік Германия бастаған коалицияға қарсы күрескен мемлекеттер тобы – 
ред.) емес, сондай-ақ «Кіндік мемлекеттерді» де (құрамына Германия, Жапония жəне 
Италия кірген нацистік одақ – ред.) қайта құруды мойнына алды. Біз дəл осындай 
көмек жоспарын Жапонияға да ұсындық. Жарты ғасыр өткен соң Батыс Еуропа мен 
Жапонияның экономикасы даму деңгейі жөнінен əлемде алдыңғы орынға шықты, ал 
олардың халқы тұғырлы демократияда азат ғұмыр кешіп жатыр. Олардың ісі неге 
оңға басты?  Себебі, «жеңілгендер» деп аталып жүрген мемлекеттер нағыз алуан 
пікірлі демократияның бүр жаруына мүмкіндік берді. Соғыстан кейін жоғарыдан қатаң 
бақылау орнатқан елдер көп табысқа жете алмады.   
– Ұлы классиктің «Əлемді сұлулық құтқарады!» деген сөзі бар. Америка 
дүниедегі ең бай ел, бай елдің жандүниесі де бай болуы керек. Адамзат 
баласында мейірім азайып бара жатқан осынау алмағайып шақта америкалық 
адамгершілік шешім қандай деп ойлайсыз? 
– Қазақстанның əрбір азаматын Американы көріп қайтуға шақыратындай күш-
қайратым мен жағдайым болса деп армандаймын. Əлбетте, сіздерді Вашингтон мен 
Нью-Йоркті, Чикаго мен Сан-Францисконы жəне басқа да ірі қалаларымызды 
аралауға шақырар едім.    
Бірақ, өте-мөте маңыздысы – мен сіздерді алып еліміздің өн бойында шашырап 
жатқан шағын қалаларға алып барар едім. Міне, дəл сол жерден сіз «орташа 
америкалық азаматты» кездестіресіз, мемлекетіміздің өкпесі мен жүрегі, 
беломыртқасы да солар. Дəл сол жерден сіз өздерінің жергілікті қауымдастықтарында 
саяси тұрғыдан белсенді жандарды кездестіресіз, міне, солар жергілікті əлеуметтік 
мəселелерді шешу үшін, өздерінің жəне маңайындағы жерлестерінің тұрмысын 
жақсарту үшін уақыттарын сарп етіп жүр. Америка Құрама Штаттарының қуаты – 
біздің азаматтарымыздың бойында тумысынан орныққан үлкен бір қасиеттің 
болуында. Ол – азаматтардың бір-біріне деген қамқоршылдық сезімі, жерлестерінің 
өмірін жақсарту мақсатында жергілікті басшылықпен ынтымақтаса жұмыс істеуге, 
сондай-ақ əлем халықтарының өмірін жақсартуға құлшынысы. Бұған кəміл сенімдімін. 
Біз  түп негізі адамдық қасиетті құрметтеуге жетелейтін, əлеуметтік тұрғыдан ойлай 
білетін еріктілердің еліміз деп білемін.   
– Қазір дүниедегі ең үлкен өзекті проблема – кітап оқымау. Барлық дамыған 
елдердің өзінде бұл мəселе өз шешімін таппай тұр. Жалпы, кітап оқымаудың 
адамзатқа əкелетін зияны қандай деп мөлшерлейсіз? Бұған Америка алаңдай 
ма? 
– Сіздің алаңдаушылығыңызды жақсы түсінемін. Заманауи технологиялар, əсіресе 
Интернет, ұлы əдеби дəстүрді үйренуге деген құлшынысымызды түбірімен өзгертіп 
жатыр. Біз жаңа технологиядан қорықпауымыз қажет, себебі, əрдайым өткенді 
болашаққа бейімдеп алудың жолдарын жақсы білетін жаңа буын өсіп отырады.  
Сонымен бірге біз жұрттың бəрі бірдей кітап оқуды жақсы көре бермейтітін 
мойындауымыз керек. Қарапайым көпшілік күн сайын жай ғана жұмыстарына барып, 
сосын үйлеріне қайтып, достарымен сауық-думан құруға ғана дағдыланған. Жəне 
мұнда тұрған ешқандай сөкеттік жоқ. Десе де, маңызды рөл ойнайтын аз ғана топ 



əрқашан да өткеніміздің ең ұлы ілім-білімдерін іздеп тауып, бұл ұлы мəдени жəдігерді 
болашаққа жеткізудің жолдарын тауып отыратынына сенімдімін.  
– Америка ұлы қаламгерлердің отаны. Сіздердің елде жазушының орны бұрын 
қалай болды? Қазір қалай деп есептейсіз? 
– Кей кездері жазушылар қауымы реформа жасауда шешуші рөл атқарып жатады. ХХ 
ғасырдың басында жазушы Сиклейр Луистің жазған кітаптары тікелей жаңа 
заңдардың қабылдануына түрткі болды, бұл жұмысшылар мен олардың 
отбасыларына арнап шынайы əлеуметтік реформалардың жүргізілуіне, сөйтіп бүкіл 
Америкада əлеуметтік жағдайдың жақсаруына ықпал етті.    
Алайда, кез келген қоғамдағы ұлы жазушылардың тарихи рөлі тым ұзақ мерзіммен 
өлшенеді, тіпті кейде олардың мұрасы бірнеше онжылдықтар өткен соң ғана кəдеге 
асып жатады. Біз білетін мəдениеттердегі алыптарды алып қарайықшы: Батыста – 
Шекспир, Қазақстанда – Абай мен Əл-Фараби, Ресейде – Пушкин жəне басқа да 
əдебиет майталмандары. Өздері өмір сүрген уақытта олар белгілі бір дəрежеде əйгілі 
болды жəне белгілі бір дəрежеде ықпал етті. Десе де, өз мəдениеттерінің тамыры 
тереңде жатқан құндылықтарын сөз еткендіктен, олар араға ғасырлар салып өз 
мəдениеттерінің емес, бүкіл ғаламның, адамзат мəдениетінің шамшырағы құсап қайта 
тұтанды. 
Қай жерде өмір сүріп жатса да, қазіргі жай-күйі қандай болса да, адамзаттың ең озық 
ойшылдары болашақта тек өздерінің мемлекетіне емес, күллі дүниенің дамуына 
ықпал ете алатын мұра қалдырады деген сенім жүрегімде нық орын алған.         
Осындай терең мағыналы, ой қозғайтын сұрақтар қойып, жеке көзқарасым мен ел 
басшылығының ресми ұстанымын көсіле жеткізуіме мүмкіндік бергені үшін «Қазақ 
əдебиеті» газетінің редакция алқасына шын жүректен алғыс айтамын! Мен үшін бұл 
бір үлкен құрмет болды, сол үшін сіздерге ризашылығым шексіз!   
– Уақыт бөліп, арнайы «Қазақ əдебиеті» басылымына сұхбат бергеніңізге алғыс 
айтамыз! Ісіңізге табыс тілейміз!  

